
ENTWODIKSYON 
 
 
 
Desantralizasyon an se yon gwo chanjman Konstitisyon Peyi D’Ayiti 29 mas 1987 la pote nan jan 
Leta ayisyen òganize ansanm ak jan li dwe dirije kote pouvwa a pa konsantre ankò nan men 
otorite santral yo tankou prezidan Repiblik la ansanm ak Minis yo jan sa te konn fèt lontan. 
Konsa,  desantralizasyon an vin transfere  yon pati nan pouvwa santral la bay otorite nan pipiti 
teritwa peyi a ki se Seksyon Kominal la. 
 
Depi konstisyon 1987 la fin adopte a, li chita nan mitan tout diskisyon  k’ap fèt pou tabli yon 
Leta ki respekte ak garanti dwa moun ak patisipasyon tout sitwayen fanm kou gason nan lavi 
politik, ekonomik, sosyal ak kiltirèl peyi a. 
 
Se nan sans sa a,  Pwojè ARD/LOKAL (Limyè ak Òganizasyon pou Kolektivite yo Ale Lwen) 
kote USAID bay bourad lajan, mete sou pye tout yon seri pwogram pou sansibilize epi fòme 
otorite lokal yo (majistra, KASEK, ASEK) sou enpòtans desantralizasyon an dekwa pou ka gen 
« bòn gouvènans» nan jesyon Kolektivite yo. Youn nan pi gwo pati pwojè a se kore kapasite eli 
lokal yo nan nivo manm konsèy egzekitif yo ansanm ak teknisyen adminstrasyon kominal yo nan 
lide pou ogmante konpetans yo dekwa pou Kolektivite yo ka dirije ak efikasite epi nan 
transparans. Ranfòsman kapasite otorite lokal yo reyalize nan plizyè faz kote premye a se 
oryantasyon nouvo eli yo epi ba yo bourad nan keksyon materyèl fòmasyon de baz ki pèmèt yo 
defini epi konnen aklè wòl ak reskonsabilite kòm otorite lokal. 
 
Pwojè ARD/LOKAL òganize deja sesyon oryantasyon pou eli lokal yo (KASEK, ASEK, Majistra 
kominal, Delege Vil) kote li sèvi ak Modil fòmasyon sou Lidèchip Eli Lokal yo (LEL) UN-
Habitat ak ENDA TM te develope. Nan finisman sesyon fòmasyon sa, evalyasyon yo montre nan 
diferan tèm ki te devlope yo, jan pou mennen reyinyon  ak asanble yo ansanm ak kouman  
rezolisyon konfli san vyolans se de sijè KASEK, ASEK ansanm ak DV yo te apresye anpil kote yo 
te mande pou apwofondi yo. 
 
Se nan tout konsiderasyon sa yo sitou enpòtans KASEK,ASEK ansanm ak DV yo bay « jesyon 
reyinyon/ asanble ak rezolisyon konfli/chirepit san vyolans », Pwojè ARD/LOKAL ekri Gid 
fòmasyon sa a ki devlope de (2) sijè sa yo k ap sèvi pou ranfòse kapasite eli lokal yo nan fason 
yap fonksyone ant yo menm ansanm ak lòt eli (Majistra kominal, Depite) , lòt otorite leta (Ji de 
Pè, Reskonsab Sou komisarya Polis, Direktè biwo dekonsantre leta a tankou DGI elatriye), aktè 
nan sosyete sivil la (Oganizasyon kominotè de baz yo, ONG yo, elatriye). 

I. Bi gid la   
 
Bi gid la se bay Fòmatè/Fòmatèz la yon latriye konesans sou « Jan pou rezoud konfli oswa 
chirepit san vyolans » ansanm ak yon seri teknik animasyon k’ap pèmèt li fè fòmasyon pou 
KASEK ak ASEK yo. 
 
II. Kontni gid la 
 
Gid la genyen yon Modil ki genyen sèt (7) leson: 
 

Leson 1 : Sa nou rele konfli oswa chirepit 
 
Leson 2 : Fonksyonman KASEK yo nan jere ak rezoud konfli yo oswa chirepit nan Seksyon Kominal yo 
 
Leson 3 : Sous konfli oswa chirepit nan mitan eli lokal yo 
 
Leson 4: Jan pou nou konprann ak analize yon konfli oswa chirepit 
 
Leson 5: Kouman pou rezoud yon konfli oswa chirepit nan « Negosyasyon » 
 
Leson 6: Kouman pou rezoud yon konfli oswa chirepit nan « Medyasyon» 
 
Leson 7: Eli lokal yo nan wòl « Medyatè oswa Medyatèz » 
 

 
III. Objektif modil la 
 
Modil la genyen pou objektif: 
 

1. Defini sa nou rele konfli ; 
 

2. Konprann fonksyonman eli lokal  yo nan jere ak rezoud konfli oswa chirepit nan Seksyon 
Kominal yo ;  
 

3. Analize epi konprann sous konfli ki ka genyen nan mitan divès kalite eli lokal ; 
 

4. Bay bon jan teknik pou analize ak konprann yon konfli oswa chirepit; 
 

5. Bay bon jan teknik sou jan pou rezoud konfli oswa chirepit nan “Negosyasyon” 
 

6. Bay bon jan teknik sou jan pou rezoud konfli oswa chirepit nan “Medyasyon 
 

7. Konprann eli lokal yo nan wòl “Medyatè/Medyatèz” 

IV. Teknik pou fè pase konesans ak teknik animasyon ki nan gid la 
 
Jan pou fè pase konesans sou modil la ansanm ak teknik animasyon ki nan gid la chita sou metòd 
andragogik pou fè gran moun aprann epi pataje ekperyans ak refleksyon sou sijè oswa tèm k’ap 
devlope a.  
 
Metòd andragogik sila bay patisipasyon ak respè lopinyon chak moun premye plas nan tout 
aktivite k’ap fèt pou debat tèm nan oswa sijè a. Nan sans sa a Fòmatè a oswa Fòmatèz la pa yon 
pwofesè lekòl ki genyen yon bann elèv devan l kote se li sèl ki posede tout konesans yo. Se pito 
yon fasilitatè/fasilitatèz, yon akonpayatè/akonpayatèz k’ap kondwi patisipan yo sou bon chimen 
pou yo rive konprann epi antre nan lavi yo ak konpetans pwofesyonèl yo divès keksyon ki gen 
nan tèm nan oswa sijè ki devlope yo. 
 
Pou konesans ak teknik sila yo rive transmèt kòmsadwa Fòmatè oswa Fòmatèz la ap kapab mete 
sou pye aktivite pedagojik sa yo : 
 

 Fè yon rale mennen vini sou tèm nan oswa sijè a 

 Oganize brase lide 

 Fè patisipan yo fè tou tab 

 Fè patisipan yo reyalize travay endividyèl 

 Oganize patisipan yo nan ti gwoup pou yo travay 

 Fè patisipan yo etidye ak analize yon ka oswa yon sitiyasyon 

 Oganize  jwèt  wòl 

 Oganize similasyon sa vle di mete patisipan yo nan yon ka pratik oswa yon sitirasyon ki 

sanble se tout bon y ap viv li. 

 
V. Rezilta gid la ap pote  
 
Konesans sou  modil la ansanm ak teknik animasyon ki genyen nan gid la ap pèmèt Fòmatè oswa 
Fòmatèz la rive: 
 

1. Konprann epi metrize modil la ansanm ak divès kalite tèm oswa sijè ki genyen nan yo 
chak ; 
 

2. Itilize teknik animasyon yo pou transmèt kontni divès kalite tèm oswa sijè ki genyen nan 
modil la;  

 
3. Oganize seyans fòmasyon pou fòme KASEK ak ASEK yo. 

 
 



6 
 

Leson 1 
Sa nou rele konfli oswa chirepit 

 
JAN POU DEVLOPE LESON SA A 

 

Rezilta n ap chache nan leson sa a Aktivite Materyèl n ap bezwen 
pou travay 

Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Defini sa konfli oswa 
chirepit ye; 

 
• Idantifye divès kalite konfli 

ki ka genyen; 
 

 

Travay ki pou fèt : Brase lide 
 
Jan pou òganize brase lide a  
 

1- Fòmatè oswa Fòmatèz la ap fè yon ti 
rale tou kout sou leson an; 

 
2- Fòmatè oswa Fòmatèz la poze yon 

kesyon ki gen arevwa ak leson an. 
 
3- Fòmatè oswa Fòmatèz la bay 15 

minit jiska 20 minit pou lide oswa 
lopinyon blayi sou keksyon an;  

 
4- Apre 15 minit la oswa 20 minit fin 

pase pou pi plis, Fòmatè oswa 
Fòmatèz la fè rezime osnon sentèz  
lide oswa lopinyon ki plis kolte ak 
leson an; 

 
5- Fòmatè oswa Fòmatèz pote kèk 

presizyon lide oswa lopinyon ki te 
degaje yo; 

 
6- Fòmatè oswa Fòmatèz la fè yon rale 

sou tèm nan kote li refere nan pati 
Gid la ki rele « Rale mennen vini ».  

 
 

Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 
45 minit 

Aktivite pou toke lide oswa fè pataj eksperyans 
 
 

 
 
 

 
 
 

BRASE LIDE 
 

 
Lè nou tande mo « konfli » ki sa ki vin nan tèt nou ?  

RALE MENNEN VINI 

 
 

Sa nou rele konfli oswa chirepit 
 
1. Jan  moun wè ak viv konfli oswa chirepit 
 

Konfli oswa chirepit se lè nan mitan moun ak moun, ant gwoup ak gwoup, ant enstitisyon ak 
enstitisyon, ant de oswa plizyè peyi relasyon oswa rapò yo pa mache. Konsa diferans yo genyen vin 
kontre bab pou bab epi ki kreye pwoblèm. Nou konn tande y ap di  “Entèl ak entèl se lèt ak sitwon. Sa 
nou pral site la yo konn alabaz oswa kòz konfli oswa chirepit : 
  

 Pwoblèm karaktè 
 Zafè otorite 
 Zafè lajan, zafè tè, zafè ran sosyal 
 Zafè pouvwa politik 
 Zafè fwontyè ant de (2)  peyi 
 Zafè jan yon peyi trete moun ki vin travay lakay li, legalman oswa ilegalman  
 Elatriye… 

 

Konfli oswa chirepit pote gwo pwoblèm nan lavi moun, nan yon sosyete, nan yon peyi, nan yon 
enstitisyon oswa òganizasyon. Men se pa yon fatalite, se pa yon bagay pou nou pè paske li se yon pati nan 
vi tout moun piske chak moun gen pwòp karaktè pa l, pwòp kwayans li, pwòp jan li wè sosyete a. Konfli 
oswa chirepit se yon opòtinite, yon okazyon ki prezante pou tout pwoblèm, tout diferans blayi atè. Se jan 
nou konprann yo ansanm ak mwayen nou chwazi pou rezoud yo ki tout pwoblèm nan. Gen plizyè fason 
moun chwazi pou rezoud konfli oswa chirepit ki mete yo bab pou bab: 
 

- Nan vyolans (lagè, dezòd) 
- Devan lajistis 
- Nan dyalòg  

 

Premye a se rezoud konfli ak vyolans. Men li pa rezoud vreman piske genyen yon pèdan, yon gayan kote 
gayan toujou enpoze lwa li bay pèdan an. Pèdan an konn ap veye ki lè pou li pran revanj li. Se konsa nou 
konn tande y ap repete pawòl sa a yo:  
 

« Yon jou pou chasè, yon jou pou jibye »  
« Jou va, jou vyen kaka je pa linèt » 
« Se nan chimen jennen yo kenbe chwal malen » 
« Bay kou bliye pote mak sonje »   

 
Dezyèm nan se san vyolans ak chimen lalwa. Men li konn pa rezoud li nèt kote toujou genyen yon 
gayan, sila tribinal la tranche anfàvè li a, yon pèdan lòt la tribinal la pwononse santans oswa desizyon 
kont li. Gen de fwa se moun oswa pati ki ankonfli a ki konn chwazi mwayen sa a. Sa ka rive kote pèdan 
an vin gayan si li sezi yon tribinal ki pi wo epi ki ba li rezon, lè sa a gayan vin pèdan e pèdan an vin gayan. 
Sitiyasyon sa valab pou konfli oswa chirepit nan mitan moun ak moun, peyi ak peyi, enstitisyon ak 
enstitisyon, òganizasyon ak òganizasyon, fanmi ak fanmi, madanm ak mari, elatriye.                                                                        
Twazyèm nan se san vyolans ni chimen lajistis. Se li ki meyè a paske moun oswa pati ki ankonfli yo 
konn rete zanmi oswa yo vinn byen paske se yo ki chache solisyon ki pi bon e ki nan enterè toulede. Se 
mwayen ki pèmèt rezolisyon konfli a dire. Sa ka rive bagay yo vin gate kote konfli a reparèt ankò, men se 

nan ka youn nan pati yo vin reyalize pi devan lòt la te twonpe l. Se pi bon mwayen an pou rezoud konfli 
oswa chirepit men fòk li chita sou konfyans youn dwe gen pou lòt et non sou mèt dam, sou koken. 
 

Konsa KASEK ak ASEK yo pa chape anba konfli oswa chirepit jan nou sòt prezante l la ak mwayen oswa 
vwa moun yo oswa pati yo konn chwazi pou rezoud li.                                                                                                                               
 
2. Kalite konfli oswa chirepit ki genyen 

 

Konfli oswa chirepit parèt divès kalite mannyè nan lavi moun tankou: 
 

- Konfli oswa chirepit ak tèt pa w tankou lè w fè yon bagay ke w pat dwe fè, ki depaman ak 
kwayans oswa konviksyon ou ; 

 

- Konfli oswa chirepit ant moun ak moun nan relasyon travay. Yo rele sa konfli oswa chirepit 
entèpèsonèl. 

 

- Konfli oswa chirepit ant de  (2) enstitisyon oswa enstans/ògann tankou sa ka rive nan mitan 
KASEK ak ASEK. 

 

- Konfli oswa chirepit ant de (2) oswa plizyè gwoup tankou sa ka rive fèt nan Seksyon kominal la. 
 

- Konfli oswa chirepit  nan zafè lekonomi tankou kesyon kòmès. 
 

- Konfli oswa chirepit  nan mitan divès gwoup nan sosyete a swa pou kesyon koulè, kesyon tè, 
elatriye. 

 

- Konfli oswa chirepit  ant de (2) oswa plizyè peyi. 
 

- Konfli oswa chirepit  entènasyonal tankou sa ki te rive nan premye ak dezyèm gè mondyal la.  
 

- Konfli oswa chirepit  nan kesyon eleksyon. 
 

- Konfli oswa chirepit  ant relijyon. 
 

- Konfli oswa chirepit  politik sa vle di pwoblèm ki gen nan jan yon gouvènman ap mennen yon 
peyi kote lòt fòs politik yo oswa lòt gwoup nan sosyete a kanpe ankwa sa vle di nan lopozisyon 
pou fòse gouvènman an chanje jan l ap aji a. 

  

Pa bliye : Konfli oswa chirepit se lè nan mitan moun ak moun, ant gwoup ak gwoup, ant 
enstitisyon ak enstitisyon, ant de oswa plizyè peyi relasyon oswa rapò yo pa mache.  

   
 Konfli oswa chirepit pote gwo pwoblèm nan lavi moun nan tout sans. Men se pa yon 

fatalite, ni yon bagay pou nou pè paske li se yon pati nan vi tout moun piske chak moun 
gen pwòp karaktè pa l, pwòp kwayans li, pwòp jan li wè sosyete a. Se jan nou konnpran 
yo ak mwayen nou chwazi pou rezoud yo ki pwoblèm nan. Gen plizyè fason moun 
chwazi pou rezoud konfli ki mete yo bab pou bab :1) Nan vyolans – 2) San vyolans ak 
chimen lajistis - ) San vyolans ni lajistis.  

Leson 2 
Fonksyonman KASEK /ASEK yo nan jere ak rezoud konfli  

oswa chirepit nan Seksyon Kominal la 

 
JAN POU DEVLOPE LESON SA A 

 

Rezilta n ap chache nan leson sa a Aktivite Materyèl n ap bezwen 
pou travay 

Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Konprann ki divès kalite 
konfli oswa chirepit ki ka 
blayi nan Seksyon Kominal 
la; 

 
• Konprann sa ki lakòz konfli 

oswa chirepit sa yo nan 
Seksyon Kominal la; 
 

• Konprann fonksyonnman 
KASEK yo nan rezoud 
konfli oswa chirepit yo; 
 

• Konprann kalite 
konplikasyon sa ka 
prezante nan chache rezoud 
konfli oswa chirepit ki 
genyen nan Seksyon 
Kominal la. 

 
 

Travay ki pou fèt : Pataj ant de patnè 
ekperyans oswa listwa sou rezoud konfli 
oswa chirepit nan Seksyon Kominal la 
 
Jan pou òganize travay sa a  
 

1- Fòmatè oswa Fòmatèz ap prezante 
leson an ; 

 
2- Fòmatè oswa Fòmatèz la ap mete 

patisipan yo 2 pa 2  kote yo pral fè 
pataj leksperyans oswa enfòmasyon 
yo (pou pipiti 20 minit); 

 
3- Fòmatè oswa Fòmatèz la ap mande 

pou youn ekri listwa oswa 
enfòmasyon pa lòt l’ap gen pou 
prezante nan plenyè ;  

 
4- Fòmatè oswa Fòmatèz la nan plenyè 

l’ap mande pou bay non patnè a, 
kote li soti, fonksyon li epi prezante 
listwa oswa enfòmasyon yo (chak 
moun gen ant 2 a 3 minit); 

 
5- Fòmatè oswa Fòmatèz la ap bay yon 

ti tan pou kòmantè epi pote kèk 
presizyon.  
 

6- Fòmatè oswa Fòmatèz la ap bay yon 
ti tan pou kòmantè kote l ap ede 
patisipan yo jwenn kòz ak tip konfli 
yo ;  

 
7- Fòmatè oswa Fòmatèz la fè yon rale 

sou tèm nan kote li refere l nan pati 
Gid la ki rele « Rale Mennen vini ».  

 
 

Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 

2 zè 

Aktivite pou toke lide oswa fè pataj eksperyans 
 

 
 
 

 
 
 

PATAJ EKPERYANS OSWA 
ENFÒMASYON ANT DE (2) PATISIPAN  

 
Pataje ak patnè ki avè w la yon eksperyans oswa kèk 
enfòmasyon sou jan w te rezoud yon chirepit kòm 
KASEK/ASEK oswa jan w te viv yon sitiyasyon konsa. 
 
Sa ki pi enpòtan an se pataje mwayen w te itilize kòm 
KASEK oswa ASEK pou rezoud konfli a. 

RALE MENNEN VINI 

 
 

Fonksyonman KASEK yo nan jere ak rezoud konfli  
oswa chirepit nan Seksyon Kominal la 

 
 
Nan Leson 1 nou sot defini sa nou rele konfli oswa chirepit ansanm ak tout kalite latwoublay li ka pote 
nan lavi moun, nan yon sosyete, nan yon enstititisyon oswa òganizasyon kit se Leta kit se prive. Nou wè 
twa prensipal mwayen moun ka itilize pou rezoud konfli oswa chirepit ki mete yo dozado. Se konsa nou 
rive wè KASEK ak ASEK yo ki alafwa senp sitwayen epi otorite lokal pa chape anba konfli oswa chirepit 
ki ka pete nan mitan yo, nan mitan fanmi yo, nan Seksyon kominal la. 
 
KASEK ak ASEK pa chape anba konfli oswa chirepit men yo pa kapab rete bra kwaze ap gade divès kalite 
konfli oswa chirepit ki ka pote gwo latwoublay nan Seksyon Kominal la. Se konsa yo kapab nan 
fonksyonman yo, angaje tèt yo pou rezoud konfli oswa chirepit nou vle pale pou KASEK yo.  
 
Kote KASEK yo jwenn konpetans sa a pou yo antre nan rezoud konfli ? 
 
An nou di premyeman se yon dwa tou natirèl ke yo genyen e se yon devwa sitwayen fanm kou gason 
genyen pou yo pote moun ki andanje sekou epi mete limit nan chirepit selon sitiyasyon an. Nan sans sa a  
nou ka di premyeman se yon lidèchip natirèl KASEK la genyen epi itilize san se pa otorite l ki ba li l. 
 
Dezyèmman se otorite l ak pozisyon li okipe a ki ba li l. Men de kalite konpetans sa yo pa menm nan 
fonksyonman KASEK yo sou zafè rezoud konfli oswa chirepit. An nou gade ansanm sa yo chak vle di 
oswa reprezante : 
 

Sou keksyon Otorite a : Se sa Konstitisyon an ansanm ak lalwa peyi a bay KASEK yo. 
Konstitisyon an nan atik 63 di « chak Seksyon kominal gen yon konsèy twa (3) manm a latèt li. 
Men li pa bay konpétans yo, se la lalwa ki va detèmine sa. Se nan sans sa a Dekrè 1e fevriye vin 
fikse ògnizasyon ak fonksyonman Seksyon kominal yo kote li defini konpetans KASEK yo. An 
nou gade sa Dekrè a di : 

KONPETANS OSWA DOMÈN SEKSYON KOMINAL YO 
 

KONPETANS/ DOMÈN ATRIBISYON/WÒL 
1. Devlope epi amenaje espas Seksyon kominal la; 
 
2. Jere byen prive Seksyon kominal la ;  
 
3. Tabli pwogram sou keksyon lanvironman ak 

resous natirèl (dlo, forè, min, elatriye) sa Seksyon 
kominal la genyekinan ;   

 
4. Tabli pwogram lasante ak lijyèn piblik ;  
 
5. Tabli pwogram ledikasyon, alfabetizasyon ak 

fòmasyon pwofesyonèl  
 
6. Tabli pwogram lakilti, espò ak lwazi  
 
7. Tabli pwogram pwoteksyon sivil, asistans ak 

sekou sou keksyon dezas ak katastwòf.  
 
8. Tabli pwogram ki gen arevwa ak ponp finèb/mòg 

ak simityè  
 
9. Tablo pwogram sou keksyon dlo ak 

kouran/elektrisite  
 
10. Tabli pwogram ki gen arevwa ak mache ansanm 

ak labatwa  
 

Atik 50 Dekrè a 

1. Anime ak patisipasyon tout sektè, kozman sou planifikasyon  estratejik 
devlopman Seksyon kominal la ;  

 
2. Depoze devan ASEK la Plan devlopman Seksyon kominal la Konsèy 

Devlopman Seksyon kominal la prepare a dekwa pou manb asanble ka 
apwouve l;  

 
3. Depoze devan ASEK la Plan envestisman nan keksyon devlopman Seksyon 

kominal la ;  
 

4. Prepare epi egzekite bidjè Seksyon kominal la lè ASEK la fin apwouve l ;  
 

5. Prepare epi depoze devan ASEK la pwojè piblik Seksyon kominal la ;  
 

6. Fè envantè sa vle di konte tout byen ak patrimwan (tankou ansyen kay yon 
gwo pèsonalite nan listwa, yon lye oswa yon kote popilasyon genyen gran 
respè pou li, yon sous dlo, yon pye bwa elatriye) Seksyon kominal la posede ;  

 
7. Administre patrimwàn Seksyon kominal la, jere epi veye jan y ap sèvi ak 

itilize tout enfrastrikti ak sèvis (tankou wout, pon, lekòl piblik, lopital leta 
elatriye) ki nan konpetans Seksyon kominal la ;  

 
8. Vann, chanje, achte nan non Seksyon kominal selon lalwa ak apwobasyon 

ASEK la ;  
 

9. Kontwole fonksyonman nòmal asosyasyon ak ONG ki nan Seksyon kominal 
la ;  

 
10. Oganize epi kontwole kolekte lajan taks Seksyon kominal la ;  

 
11. Chache lòt kalte lajan taks ki ka rantre nan resèt Seksyon kominal al ;  

 
12. Ankouraje epi ede tout aksyon ki gen arevwa ak met sou pye antrepriz prive 

oswa kominotè nan Seksyon kominal la;  
 

13. Prepare lis moun ki pral sèvi jire nan pwosè ansanm ak sitwayen fanm kou 
gason ki gen pou fè yon sèvis sivik kèlkonk ;  

 
14. Veye pou lòd ak sekirite tabli nan Seksyon kominal la ;  

 
15. Delivre kalite sètifika lalwa prevwa ;  

 
16. Patisipe nan tout kanpay nasyonal k ap fèt pou byen popilasyon an nan limit 

Seksyon kominal la;  
 

17. Veye aplikasyon lwa, dekrè lwa, arete pouvwa santral la pran ki gen arevwa 
ak Seksyon kominal la;  

 
18. Pran tout mezi dijans nan ka dezas anvan entèvansyon pouvwa regyonal yo 

ak pouvwa santral la.  
 

Atik 53 Dekrè a 
  

 
Lè n’ap gade byen se Pwen 14 nan kolòn atribisyon oswa wòl yo « Veye pou lòd ak sekirite tabli 
nan Seksyon kominal la » ki bay KASEK yo otorite pou yo ta ka entèveni nan kesyon rezoud 
konfli oswa chirepit nan Seksyon kominal la. Se yon otorite ke yo genyen pou yo entèveni paske 
kèlkilanswa konfli a oswa chirepit la jan l’ap devlope a ak tout kalite zak li ka charye ak li tankou 
zak briganday, krim, destriksyon byen prive oswa piblik kapab twouble lòd ak sekirite nan 

Seksyon kominal la. Men sa pa bay KASEK yo dwa ni pou arete moun, ni mete moun nan prizon 
rive jouk nan bat yo. Se lapolis ak lajistis ki gen dwa egzèse kontrent sa vle di arete moun, jije  
moun nan respè Manman lwa ak lwa peyi a.   

 

Men fòk nou di se absans otorite lapolis ak lajistis nan pifò Seksyon kominal yo ki lakòz KASEK 
yo ranpli yo souvant fwa wòl sa a ki pa pou yo. Fòk nou di tou si KASEK yo pa t konn jwe wòl sa 
yo, anpil konfli oswa chirepit ta simen gwo latwoublay ak vyolans nan kèk Seksyon kominal. 
 
Sou kesyon pozisyon yo : Se pòs yo okipe a ki plase KASEK yo pi wo lòt moun ki nan Seksyon 
kominal la. Pozisyon sa ba yo pouvwa lòt moun pa genyen. Konsa yo sèvi ak pozisyon yo pou 
entèveni nan yon seri kozman nan lavi Seksyon kominal la. Sous pouvwa pozisyon an ba yo soti 
nan tradisyon jesyon politik Seksyon kominal yo depi digdantan kote se yon gwo notab oswa 
dapre Kòd Riral la yon Chèf Seksyon ki gen kontwòl Seksyon kominal la. Konsa gen plizyè 
KASEK ki jouk jounen jodia konprann se Chèf seksyon yo ye, alòs Konstitisyon 29 mas 1987 la 
konsidere yo tankou yon Administratè zafè Leta, yon Jesyonè Seksyon kominal la. Fòk nou di 
sèten otorite lapolis ak lajistis sèvi kèk fwa ak tradisyon Chèf Sekyon an pou fè KASEK yo jwe 
wòl lapolis nan egzekite manda, al arete moun alòs yo pa gen pou fè sa. 

 
  
Pa bliye : KASEK ak ASEK pa chape anba konfli oswa chirepit men yo pa kapab rete bra kwaze ap 

gade divès kalite konfli oswa chirepit ki ka pote gwo latwoublay nan Seksyon Kominal la. 
Se konsa yo kapab nan fonksyonman yo, angaje tèt yo nan rezoud konfli oswa chirepit 
nou vle pale pou KASEK yo. 

   
 Se yon lidèchip natirèl KASEK la genyen epi itilize san se pa otorite l ki ba li . Se otorite l 

ak pozisyon li okipe a ki ba li wòl sa. Men de kalite konpetans sa yo pa menm nan 
fonksyonman KASEK yo sou zafè rezoud konfli oswa chirepit.  

                        
                        Se yon otorite KASEK la genyen pou li entèveni paske kèlkelanswa konfli a oswa chirepit 

la jan l’ap devlope ansanm ak tout kalite zak li ka charye avèk li tankou zak briganday, 
krim, destriksyon byen prive oswa piblik kapab twouble lòd ak sekirite nan Seksyon 
kominal la.  

 
                       KASEK la pa gen dwa ni pou arete moun, ni mete moun nan prizon pou rive jouk nan bat 

yo. Se lapolis ak lajistis ki gen dwa egzèse kontrent sa vle di arete moun, jije  moun nan 
respè Manman lwa ak lwa peyi a. KASEK la pa gen pou egzekite manda lajistis nan plas 
lapolis menm jan ak Chèf seksyon te konn fè sa nan tan lontan.   

Leson 3 
Sous konfli oswa chirepit nan mitan eli lokal yo 

 
JAN POU DEVLOPE LESON SA A 

 

Rezilta n ap chache nan leson sa a Aktivite Materyèl n ap bezwen 
pou travay 

Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Idantifye sous divès kalte 
konfli oswa chirepit ki ka 
eklate nan mitan yo; 

 
• Konprann epi analize sous 

divès kalte konfli oswa 
chirepit ki ka eklate nan 
mitan yo; 
 

• Konprann kalte konsekans 
divès kalte konfli oswa 
chirepit ka genyen nan 
fonksyonman yo ak Seksyon 
kominal la. 
 

• Ki jan pou konfli oswa 
chirepit sa yo rezoud lè yo 
eklate nan mitan eli lokal 
yo.  

 
 

Travay ki pou fèt : Pataj ekperyans yon 
konfli oswa chirepit ki te eklate nan mitan 
eli lokal yo.  
 
Jan pou òganize travay sa a  
 

1- Fòmatè oswa Fòmatèz la ap 
prezante leson an; 

 
2- Fòmatè oswa Fòmatèz la ap envite 

patisipan yo kòmanse pataj 
eksperyans yo (pou pipiti 45 
minit); 

 
3- Fòmatè oswa Fòmatèz an apre a  

ap ekri eksperyans la paske se youn 
nan eksperyans yo ki pral sèvi pou fè 
« Etid yon ka oswa yon sitirysyon ;  

 
4- Fòmatè oswa Fòmatèz ap bay yon ti 

tan pou kòmantè kote l ap ede 
patisipan yo chache epi konprann 
siy ki montre jan konfli a ap 
manifeste ak tout konsekans sa 
pote ;  
 

5- Fòmatè oswa Fòmatèz la ap fè on 
rale sou tèm nan kote l’ap refere l 
nan pati Gid la ki rele “Rale 
mennen vini“.  
(pou pipiti 15 minit); 

 

Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 
2 è 30 minit 

Aktivite pou toke lide oswa fè pataj eksperyans 
 

 
 
 

 
 
 

PATAJ EKPERYANS YON KONFLI OSWA CHIREPIT  
KI TE EKLATE NAN MITAN ELI LOKAL YO 

 
Pataje ak nou yon konfli oswa yon chirepit ki te eklate nan mitan 
nou kòm eli lokal. 
 
1. Ki jan konfli oswa chirepit sa a te manifeste nan mitan nou ? 
2. Kisa kite mennen konfli a ? 
 
3. Ki konsekans konfli oswa chirepit sa a te genyen sou nou 

ansanm ak Seksyon kominal la ? 
 
4. Ki jan konfli oswa chirepit sa a te rive rezoud ? 
 
5. Eske nou byen koulye a ? Eske youn pale ak lòt ? Eske nou 

kolabore kòmsadwa ? 
 
NB :  1) Keksyon sa yo nou dwe poze yo pou bay pataj eksperyans la 

bon kalite. 
 

2) Pa montre eksperyans oswa fè y ap rakonte a genyen yon 
enfliyans kèlkonk sou w, sa ki riske fè w pran pati pou yon kan 
san w pa reyalize sa. 

RALE MENNEN VINI 

 
 

Sous konfli oswa chirepit nan mitan eli lokal yo 
 
Nan Leson 1 an nou te idantifye kote yon Konfli oswa chirepit  kapab soti tankou: 
 

 Pwoblèm karaktè 

 Zafè otorite 

 Zafè lajan, zafè tè, zafè ran sosyal 

 Zafè pouvwa politik 

 Zafè fwontyè ant de peyi 

 Zafè jan yon peyi trete moun ki vin travay lakay li, legalman oswa ilegalman  

 Elatriye… 

 

Sa nou sot site la yo jeneralman  se kèk sous konfli oswa chirepit yo. Men nan lavi enstitisyon oswa 
òganizasyon yo, kit se prive, kit se Leta, sous yo konn diferan pami sa nou sot idantifye la yo. An nou gade 
kalite sous konfli ki ka eklate nan mitan eli lokal yo. 
 
Men kèk sous konfli oswa chirepit ki ka eklate nan mitan eli lokal yo 
 

1- Keksyon pouvwa kote youn vle pran sou pouvwa pa lòt la. 
2- Keksyon chèf kote youn vle kenbe tout pouvwa a nan men l. 
3- Keksyon konpetans kote youn vle fè travay pa lòt la. 
4- Keksyon pèsonèl kote youn gen pwoblèm sou sa ki pa gen anyen pou wè ak fonksyonman 

enstitisyon an. 
5- Keksyon pati politik kote youn pa soti nan men pati politik ak lòt la. 
6- Keksyon jere pwojè oswa fèt chanpèt kote youn konn soti pou li pa bay okenn enfòmasyon, 

okenn rapò sou rantre ak soti lajan  sou egzekisyon aktivite yo. 
7- Keksyon aplike lalwa/dekrè kote youn konn pa vle aplikasyon lwa a oswa dekrè a paske li gen 

entèrè nan sa a. 
 

Ki kalite konsekans konfli owsa chirepit sa yo kapab genyen sou foksyonman eli lokal yo? 
 
Men kèk konsekans : 
 
1- Divizyon nan mitan manb yo. 
2- Youn pa pale ak lòt ankò. 
3- Youn konn deside sezi so oswa materyèl enstitisyon an. 
4- Pete lobo nan mitan yon aktivite k ap fèt. 
5- Youn kloure pòt biwo lòt la oswa enstitisyon an. 
6- Itilize lavyolans tankou rale zam voye al kraze oswa boule kay ak byen lòt la. 
7- Enstitisyon an pa fonksyone ankò.  

 
Ki kalite konsekans  konfli oswa chirepit sa yo kapab genyen sou Seksyon kominal la? 

1- Pa gen otorite nan tèt li. 
2- Latwoublay nan Seksyon Kominal la. 
3- Dezòd nan patrimwàn ak byen Seksyon kominal la. 
4- Pa gen pwojè pou Seksyon kominal la. 

 
Ki jan  konfli oswa chirepit sa yo konn rive pa dejenere epi rezoud pou yo pa rive gen konsenkans 
sou fonksyonman eli lokal yo ak Seksyon kominal la? 
 

Men kèk jan  konfli oswa chirepit sa yo konn rive rezoud pou yo pa dejenere: 
 

1- Antant nan mitan eli yo swa nan negosyasyon antre yo menm oswa pa lentèmedyè yon moun, yon 
lòt enstitisyon ki rive mete ola nan mitan yo. 

2- Demisyon oswa revokasyon youn nan eli ki enplike nan konfli a oswa chirepit la. 
3- Disolisyon KATEL la oswa ASANBLE a.  

 
Fòk nou di Dekrè 1e fevriye 2006 la trase chimen pou rezoud konfli ki ta eklate nan mitan eli lokal yo. An 
nou gade atik sa yo : 
 

 Atik 92.- Kèlkelanswa divèjans ki genyen nan mitan eli lokal yo li pa ka bloke bòn mach 
Seksyon Kominal la. Reyinyon KASEK ak ASEK se lokazyon pou yo diskite sou divès kalite 
pwennvi pou yo ka jwenn nan konsensis oswa degaje yon pozisyon ke majorite a dakò. 
 

Men ansizoka li ta enposib pou jwenn yon konsensis nan diferan oswa pwoblèm ki genyen nan 
mitan  yo, manb KASEK ak ASEK ki ta santi enterè yo menase, yo kapab sezi imedyatman Vis 
Delege a ki nan Delegasyon pou fè yon medyasyon oswa yon abitraj. Nan sans sa a Vis Delege a 
dwe konvoke pati ki nan konfli a nan yon reyinyon yon semèn apre yo fin rele l sou afè a. Nan 
travay sa a l’ap bezwen de lòt manb biwo a pou asiste l. 

Ansizoka youn nan pati yo pa ta satisfè ak desizyon ki pran a nan medyasyon oswa abitraj la, l’ap 
pote afè a devan Reprezantan Depatmantal Kou Siperyè Dèkont ak Kontansye Administratif la. 

Desizyon Reprezantan Depatmantal Kou Siperyè Dèkont ak Kontansye Administratif la kapab 
prezante devan Kou Kasasyon si pati ki pa satisfè a fè apèl. 

 

Atik 93.- Si konfli se ant ASEK ak KASEK, Komisyon Konsilyasyon ak Abitraj la ap konpoze 
konsa:  
 

 a. Vis Delege a oswa yon moun li fè ranplase l ;  
 b. Majistra kominal oswa youn nan adjwen li an;  
 c. Yon manb Asanble Minisipal ki pa  reprezantan Seksyon Kominal konsène a;  
 d. Jij de Pè Komin nan oswa Sipleyan li an;  
 e. Yon notab Seksyon Kominal yo chwazi nan mitan yon konsensis ki soti ant de pati yo.  

 
Atik 94.- Komisyon sa a ap gen nan tèt li Vis Delege sizoka Majistra a ta absan kote y ap reyini 
nan Meri Komin nan.  
 
Atik 95.- Si konfli eklate ant ASEK oswa KASEK  ak Konsèy Minisipal la oswa Asanble 
Minisipal la, Komisyon ap konpoze konsa :  
 

 1) Vis Delege a ;  
 2) Jij de Pè Komin nan oswa Sipleyan li an;  
 3) Yon manb Asanble Minisipal  ki pa reprezantan Seksyon Kominal konsène;  

 4) Yon manb Konsèy Depatmantal oswa tout lòt moun li ta delege;  
 5) Yon manb Asanble depatmantal a.  

 
Atik 96.- Komisyon sa a ap gen nan tèt li Vis Delege a k ap reyini komisyon an nan Syèj li.  
 
Atik 97.- Komisyon konsilyasyon oswa abitraj la ap gen pou notifye li dakò pou tande afè a nan 
yon lèt li ekri pati konsène yo ansanm ak enstans yo delege nan komisyon an, yon mwa apre li te 
sezi sou afè a akondisyon li resevwa dosye sou konfli an. Sizoka ta gen egalite nan vòt 
deliberasyon an, vwa oswa vòt Prezidan komisyon an ap konte pou de. 
 
Atik 98.- Pati yo ap gen pou wè ak konklizyon Komisyon konsilyasyon oswa abitraj la. Men 
youn nan pati yo kapab sezi Kou Siperyè Dèkont ak Kontansye Administratif  la. 

 
  
Pa bliye : Nan lavi enstitisyon oswa òganizasyon yo, kit se prive, kit se Leta, sous konfli oswa 

chirepit yo kon diferan selon jan sitiyasyon an prezante. An nou gade kalite sous konfli  
oswa chirepit ki ka eklate nan mitan eli lokal yo :  

 
                      - Keksyon pouvwa kote youn vle pran sou pouvwa pa lòt la. 
                      - Keksyon chèf kote youn vle kenbe tout pouvwa nan men l. 
                      - Keksyon konpetans kote youn vle fè travay pa lòt la. 
                        - Keksyon pèsonèl kote youn gen pwoblèm sou sa ki pa gen anyen pou wè ak enstisyon an. 
                      - Keksyon pati politik kote youn pa soti nan men pati politik ak lòt la. 
                      - Keksyon jere pwojè oswa fèt chanpèt kote youn konn soti pou li pa bay okenn 
                       enfòmasyon, okenn rapò sou rantre ak soti lajan sou egzekisyon  
                       aktivite yo 
                       - Keksyon aplike lalwa/dekrè kote youn konn pa vle aplikasyon lwa a  
                       oswa dekrè a paske li gen entèrè nan sa. 
 
                      Sous konfli oswa chirepit sa yo konn rive rezoud pou yo pa dejenere nan  
                      negosyasyon ant eli ki enplike yo, nan envite yon moun oswa lòt 
                      enstitisyon vin mete ola, nan revoke eli yo oswa disoud katèl oswa asanble  
                      a.  
   
            Dekrè 1e fevriye 2006 la trase chimen pou rezoud konfli nan mitan eli  
                       lokal yo nan atik 92 rive nan atik 98.  

Leson 4 
Jan pou nou konprann, analize epi rezoud  

yon konfli/chirepit san vyolans 

 
JAN POU DEVLOPE LESON SA A 

Rezilta n ap chache nan leson sa a Aktivite Materyèl n ap bezwen pou 
travay 

Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Idantifye divès pati ki genyen 
nan yon konfli oswa chirepit; 

 
• Idantifye kalte fason pou 

rezoud yon konfli oswa 
chirepit ; 

 
• Konnen avantaj ak dezavantaj 

prensipal mwayen ki konn 
itilize pou rezoud yon konfli 
oswa chirepit. 

 

Travay ki pou fèt : Etid yon ka/sitiyasyon nan ti 
gwoup 
 
Jan pou òganize travay la  
 

1. Fòmatè oswa Fòmatèz la prezante 
leson an ; 
 

2. Fòmatè oswa Fòmatèz la fè yon brase 
lide tout kout sou tèm nan  (pou pi plis 
10minit . 

 
3. Fòmatè oswa Fòmatèz la bay 

eksplikasyon sou travay ki gen pou fèt 
la ; 

 
4. Fòmatè oswa Fòmatèz la separe 

patisipan yo nan ti gwoup ki ka gen 
ladan yo chak pou pi plis 5 oswa 6 
moun selon kantite ki genyen an; 

 
5. Fòmatè oswa Fòmatèz la distribye bay 

chak ti gwoup travay ki genyen pou fè 
a; 

 
6. Fòmatè oswa Fòmatèz la mande pou 

chak ti gwoup chwazi yon Moderatè 
oswa Moderatèz epi deziye yon Rapòtè 
oswa Rapòtèz ki pou prezante rezilta 
travay yo nan Plenyè; 

 
7. Fòmatè oswa Fòmatèz la pote 

koreksyon ki nesesè pou chak rezilta 
travay ki prezante; 

 
8. Fòmatè a oswa Fòmatèz la pran kèk 

kòmantè patisipan yo si yo ta genyen. 
 

9. Fòmatè oswa Fòmatèz la fè yon rale 
sou tèm nan kote li refere nan pati Gid 
la ki rele «Rale mennen vini ».  

 

 Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 

 
 

2 zè 30 minit 

Aktivite pou toke lide oswa fè pataj eksperyans 
 

 
 
 

 
TRAVAY NAN TI GWOUP 

 
 
Etid yon ka/sitiyasyon 
 
Premye altènativ 
 
N’ap analize konfli KASEK oswa ASEK la te pataje ak nou  an nan 
travay Leson 3 a. 
 
Men sa patisipan yo ap gen pou fè: 
 

1. Kijan konfli te manifeste sa vle di ki kalte aksyon, konpòtman oswa zak ki te 
montre se te yon konfli : Kouman ? 
• Ki jan li te eklate ? 

 
2. Kilès moun oswa Pwotagonis dirèk yo: Kilès? 
 

• Kilès moun oswa Pwotagonis endirèk yo si te genyen 
 
3. Chache sa ki alasous oswa alabaz konfli a : Ki Pwoblèm ? 

 
4. Ki jan konfli a te rezoud dapre istwa a: Ki metòd ? 

 
5. Eske metòd ki te chwazi a garanti konfli fini nèt epi pwotagonis byen pou lavi 

diran ? 
 

Si se wi : Eksplike 
 

Si se non : Bay kèk rezon 

Dezyèm altènativ 
 
Etid yon ka tou fèt 
 

Zafè Bank semans ak Angrè a 
 
Nan Plan Devlopman Seksyon kominal la, li prevwa pou egzèsis la yon Bank 
Semans ak Angrè pou ankadre plantè ak plantèz yo dekwa pou ogmante 
pwodiksyon mayi ak pwa epi pèmèt revni abitan yo ogmante ak resèt  Seksyon 
kominal la nan jan y ap genyen pou jere Bank si la a. Genyen nan fon envestisman 
piblik pou Sekyon an senk milyon (5,000,000.00) goud ki prevwa pou tabli Bank 
Semans ak Angrè a.  
 
Yon premye reyinyon tabli ant manb Konsèy la  sou jan pou monte Komite k ap 
genyen pou jere pwojè  a ak sou jan lajan an pral depanse.Kòdonatè KASEK la wè 
fòk ta genyen 3 milyon goud ki pou achte angrè, 1 milyon goud pou achte semans 
epi lòt milyon an pou konstwi lokal ak peye moun k ap jere bank la. Dezyèm 
Kòdonatè a pa dakò kote li vle se 3 milyon pou achete semans mayi, senk san 
(500.000) mil goud pou semans pwa, senk san (500.000) mil goud pou angrè, lòt 
milyon an pou konstwi lokal ak peye moun k ap jere bank la. Twazyèm Kòdonatè 
fache li leve kote li kite reyinyon an san li pa revandike anyen. Konsa reyinyon an 
fini dozado. 
 
Nan yon reyinyon kite fèt ak twa òganizasyon peyizan kote Kòdonatè prensipal la 
se manb youn ladann yo, li te ankouraje twa òganizasyon sa yo met tèt yo ansanm 
pou yo ka jwenn kontra angrè a. Dezyèm Kòdonatè fè preske menm pwomès la 
bay yon federasyon ki gen senk òganizasyon ladann kote li se manb fondatè sou 
keksyon kontra semans mayi. Men twazyèm Kòdonatè a se sou semans pwa li bay 
twa òganizasyon espwa ak yon kouzen li ki genyen yon boutik angrè ak zouti pou 
plantè. 
 
Konsèy la tante fè yon dezyèm reyinyon sou pwojè a, li pa mache kote dezyèm ak 
twazyèm Kòdonatè a pa prezante. Bagay la pran yon lòt dimansyon lè 
òganizasyon ki pwòch twazyèm Kòdonatè a fè yon manifestasyon kote yo akize 
Kòdonatè prensipal la pran lajan pou fè bank la pou achte yon pikòp bwa fouye. 
Patizan Premye Kòdonatè al fè presyon devan pòt twazyèm Kòdonatè a epi fè li 
menas pou boule kay li. Dezyèm Kòdonatè a pa fè lòt bagay, yon bon manten 
ansanm ak patizan l, l ale l kloure pòt biwo KASEK la.  
Lè bagay yo soti pou yo gate nèt nan Seksyon kominal al, Prezidan ASEK la 
konvoke Konsèy la nan yon reyinyon.Sa mache, se twazyèm Kòdonatè a ki reponn 

prezan, de lòt yo pa vini paske prezidan ASEK la se bòfrè madanm twazyèm 
Kòdonatè a.  
 
Denpi lè sa a youn pa pale ak lòt, yo chak fè biwo pa yo lakay yo epi pwojè a kanpe 
kote òganizasyon yo dozado nan Seksyon an. Sitiyasyon an tèlman mangonmen 
pou lapremyè fwa fèt chanpèt pa rive fèt paske patizan chak KASEK yo te menase 
fè dezòd. 
 
Men enfòmasyon k ap sikile fè konnen malgre tout deblozay sa yo, okenn nan 
KASEK yo ni manb ASEK yo  pa pote koze a devan Delegasyon an, ni Majistra 
kominal la paske yo di lòt moun, yo pa ta renmen Seksyon Kominal la pèdi pwojè 
sa a. Fòk nou di genyen kandida ki te anfas katèl KASEK ak ASEK la k ap sèvi ak 
konfli sa pou fè kapital politik yo. 
 
Men travay ki gen pou fèt la : 
 

1. Kilès moun oswa Pwotagonis dirèk yo : Kilès? 
 

2. Kilès moun oswa Pwotagonis endirèk yo si ta genyen 
 

3. Chache sa ki alasous oswa alabaz konfli a : Ki Pwoblèm ? 
 

4.  Ki jan li te eklate : Kòman ? 
 

5. Ki jan pou konfli sa a ta rive rezoud? 

RALE MENNEN VINI 

 
 

Jan pou nou konprann, analize epi rezoud  
yon konfli/chirepit san vyolans 

 
1. Sa nou rele konprann ak analize yon konfli oswa chirepit 

  
Jan nou te wè l nan Leson 1, konfli oswa chirepit pa yon fatalite, ni yon bagay pou nou pè paske li fè pati 
nan vi nou piske chak moun gen pwòp karaktè pa l, pwòp kwayans li, pwòp jan li wè sosyete a, pwòp 
enterè pa l, elatriye. Konsa, konfli oswa chirepit se yon opòtinite, yon okazyon ki prezante pou tout 
pwoblèm, tout diferans blayi atè. Men se jan nou konprann li an ansanm ak mwayen, metòd nou chwazi 
pou rezoud li ki pi enpòtan. 
 

Pou rezoud yon konfli oswa chirepit fòk nou chache konnen epi byen konprann tout kalite pwoblèm ki 
gen ladann. Se travay sa a k ap pèmèt nou tabli estrateji pou rezoud konfli a tout bon vre. 
 

Konprann yon konfli oswa yon chirepit mande pou idantifye epi analize twa (3) kokenn chenn pati nan 
konfli akote nap poze tèt nou twa (3) keksyon sa yo : 
 

Kilès ? Sa vle di moun oswa gwoup moun ki nan konfli oswa chirepit la. Se sa nou rele 
PWOTAGONIS oswa PATI YO. 

 

Kòman ? Sa vle di ki jan konfli oswa chirepit la ap bouyi tankou si pati yo koupe fache, si youn ap 
joure lòt, si gen goumen ki pete, si gen zak entimidasyon youn sou lòt elatriye... 

 

Ki pwoblèm ? Sa vle di ki sa ki alasous, alabaz, alorijin konfli a oswa chirepit la . 
 
 

2. Kèk nan mannyè ki plis iltilize pou rezoud yon konfli oswa chirepit san vyolans 
 

Gen senk (5) kalite mannyè pou rezoud yon konfli oswa chirepit san vyolans : 
 

Lajistis : Kote youn oswa toulède pati ki nan konfli oswa chirepit la, deside al devan 
tribinal. Lè sa a yo pran avoka pou defann kòz yo epi se sa tribinal la pran kòm 
desizyon toulede pati yo dwe respekte. Solisyon sa a toujou bay yon pèdan yon 
gayan ; 

 

Abitraj :  Gen abitraj se lè de kan ki nan konfli oswa chirepit la, antann yo pou yo mande 
yon lòt moun oswa yon enstitisyon koute lide yo chak epi pou li pran yon 
desizyon. Moun sa a oswa enstitisyon sa a se tankou yon jij li aji, men pa tankou 
yon tribinal: Yo fè abitraj lè gen dezakò ant anplwaye ak patwon sou kondisyon 
travay, pou rezoud pwoblèm grèv, sou pwoblèm komès ant de peyi, sou pwoblèm 
gouvènman ak opozisyon oswa rebèl ; 

 

Konsilyasyon : Se lè yon moun oswa yon gwoup moun ak bon volonte l deside fasilite sou yon 
teren net diskisyon sou pwoblèm ki gen ant moun oswa pati ki nan konfli oswa 
chirepit la. Yo rele moun oswa gwoup moun sa a Konsilyatè. Men konsilyasyon 
kon pran yon fòm legal menm jan sa ye nan Konstitisyon  29 mas 1987 la ki tabli 
yon Komisyon Konsilyasyon ki la  pou tranche lè gen konfli oswa chirepit la ant 

Egzekitif la nan de branch li a (Prezidans ak Primati) ak Palman an oswa nan 
mitan Sena a ak Chanm Depite a (Atik 206 ak 206.1) ;  

 
Negosyasyon : Genyen negosyasyon se lè moun oswa gwoup moun ki nan konfli oswa chirepit la 

deside chita pale dirèk dirèk san entèmedyè sou pwoblèm yo genyen an epi yo 
eseye jwenn yon solisyon ki nan avantaj tout moun. Gen de fwa de pati yo ka 
deside chwazi « Mesaje » k’ap pote ale mennen vini. ka deside sèvi ak Avoka oswa 
espesyalis nan domèn nan pou asiste yo epi prepare yon “Akò” ekri si nèsesè  

 

  Yo sèvi ak teknik sa a pou rezoud pwoblèm ant patwon ak anplwaye, ant mèt kay 
ak lokatè, ant peyi ak peyi, ant gouvènman ak opozisyon, ant gouvènman ak 
gwoup rebèl. Mwayen sa a ka itilize nan rezoud konfli ki blayi nan mitan manb 
oswa ak lòt òganizasyon. Negosyasyon toujou chita sou entèrè epi se nan 
konpwomi yo konn jwenn yon solisyon.  

 

Medyasyon : Se lè yon moun, yon gwoup moun oswa yon enstitisyon ki pa nan konfli a oswa 
chirepit la deside ede moun oswa pati ki dozado yo. Le pli souvan se de pati yo ki 
konn mande sèvis yon Medyatè oswa Medyatèz. Medyasyon pa menm jan ak 
abitraj paske Medyatè oswa Medyatèz la pa fòse sila  ki nan konfli oswa chirepit 
la asepte desizyon pa l, men li ka pwopoze yo yon solisyon li wè k’ap bon pou 
toulède pati yo kote p’ap genyen ni gayan ni pèdan, men de gayan.  

 

Nan 5 mwayen nou sot prezante la nou wè genyen 4 ladan yo ki kapab konsène KASEK ak ASEK yo lè 
gen konfli nan mitan: Lajistis, Abitraj, Negosyasyon ak Medyasyon. Men genyen Negosyasyon a ka 
Medyasyon ke yo kapab sèvi ak yo pou rezoud konfli ki eklate nan mitan moun oswa gwoup moun nan 
Seksyon Kominal la. 
 
Pa bliye :            Konprann yon konfli oswa yon chirepit mande pou idantifye epi analize  

                twa (3) kokenn chenn pati kote n’p poze tèt nou twa (3) keksyon sa yo :  
               
               Kilès ? Sa vle di moun oswa gwoup moun ki nan konfli oswa chirepit la.  
               Se sa yo rele PWOTAGONIS oswa PATI YO.  
 
              Kouman ? Sa vle di ki jan konfli oswa chirepit la ap bouyi tankou si pati  
              yo koupe fache, si youn ap joure lòt, si gen goumen ki pete, si gen zak  
               entimidasyon youn sou lòt elatriye... 
 
               Ki pwoblèm ? Sa vle di ki sa ki alasous, alabaz, alorijin konfli a oswa  
                chirepit la  
 
               Gen senk (5) kalite mannyè pou rezoud yon konfli oswa chirepit san  
               vyolans : Lajistis, Abitraj, Konsilyasyon, Negosyasyon, Medyasyon.  
               Genyen 4 ladan yo ki kapab konsène KASEK ak ASEK yo lè gen konfli  
               ki pete nan mitan yo: Lajistis, Abitraj, Negosyasyon ak Medyasyon.  
 
               KASEK ak ASEK yo kapab itilize Negosyasyon ak Medyasyon pou  
               rezoud konfli oswa chirepit ki eklate nan mitan moun oswa gwoup moun  

                          nan Seksyon Kominal la. 

Leson 5 
Kouman pou rezoud yon konfli/chirepit nan « Negosyasyon » 

 
JAN POU DEVLOPE LESON SA A 

 
Rezilta n ap chache nan leson sa a Aktivite Materyèl n ap bezwen pou 

travay 
Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Defini sa negosyasyon vle di; 
 

• Idantifye kalte negosyasyon ki 
genyen; 

 
• Ki meyè atitid ak konpòtman 

pou yo kenbe nan yon 
negosyasyon. 

 

Travay ki pou fèt : Jwèt wòl 
 
Jan pou òganize Jwèt wòl la  
 

1. Fòmatè oswa Fòmatèz prezante leson 
an ; 
 

2. Fòmatè oswa Fòmatèz la fè yon brase 
lide sou sijè a (10 minit pou pi plis);  

 
3. Fòmatè oswa Fòmatèz la eksplike 

patisipan yo jwèt wòl la; 
 

4. Fòmatè oswa Fòmatèz la mande kilès 
nan patisipan yo ki vle jwe wòl pèsonaj 
li sot eksplike yo. Si y ap ezite Fòmatè 
oswa Fòmatèz kapab jwe ak entèlijans 
ak ladrès pou li chwazi patisipan li 
kwè ki ka jwe wòl yo pi byen; 

 
5. Fòmatè oswa Fòmatèz la distribye bay 

patisipan ki pral fè jwèt wòl la pèsonaj 
yo pral imite a. Answit li ba yon ti tan 
(10 minit) pou yo ka konprann wòl 
pèsonaj yo pral jwe a ; 

 
6. Fòmatè oswa Fòmatèz la mande lòt 

patisipan yo pou yo obsève epi pran ti 
nòt dekwa pou yo ka reyaji apre 
dewoulman jwèt wòl  la; 

 
7. Fòmatè oswa Fòmatèz la pote kòmante 

pa l ak kèk presizyon si sa nesesè. 
 

8. Fòmatè oswa Fòmatèz la fè yon rale 
pandan 15 minit sou tèm nan kote l’ap 
refere l nan pati Gid la ki rele « Rale 
mennen vini » ; 
 

 Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 

 
2 zè 

Aktivite pou toke lide oswa fè pataj eksperyans 
 

 
 
 

 
 

JWÈT WÒL 
 

 

Premye altènativ la 
 
Jwèt wòl la ap dewoule sou pèsonaj ki idantifye nan analiz listwa 
konfli a 
 
Nou kapab genyen sèn sa yo : 
 

1. Negosyason dirèk ant 2 KASEK ki nan konfli 
 

2. Negosyasyon dirèk ant de ASEK ki nan konfli 
 

3. Negosyasyon dirèk ant KASEK ak ASEK ki nan konfli 
 

Dezyèm altènativ la 
 
Jwèt wòl la ap dewoule sou pèsonaj ki nan  etid ka tout fèt la 
 
Negosyason ant 3 KASEK ki nan konfli a 

RALE MENNEN VINI 

 
 

Jan pou rezoud yon konfli oswa chirepit nan « Negosyasyon » 
 
1. Sa nou rele Negosyasyon 
 
Nou sonje « Negosyasyon »  se lè moun oswa gwoup moun ki nan konfli oswa chirepit la deside chita 
pale dirèk dirèk san entèmedyè sou pwoblèm yo genyen an epi yo eseye jwenn yon solisyon ki nan avantaj 
tout moun.  Men gen defwa de pati yo konn deside sèvi ak « Mesaje » pote ale mennen vini. Yo ka deside 
sèvi ak Avoka oswa espesyalis nan domèn nan pou asiste yo epi prepare yon “Akò” ekri si nèsesè.  
 
Objektif « Negosyasyon » se rive rezoud konfli a nan «konpwomi » oswa  nan « antant »  (konsansis) ant de 
pati yo. 
 
2. Kalite negosyasyon ki genyen 
 
Nou ka di genyen twa kalite negosyasyon: 
 

 
 Negosyasyon dirèk dirèk kote de pati yo fas a fas san entèmèdye (mesaje, espesyalis, avoka). 
 
           A          B 

   ☺  ☻ 
  
 
Negosyasyon endirèk avèk Mesaje kote l’ap fè ale vini nan mitan de pati yo 
 
   A    Mesaje       B 

  ☻   ☺  ☻ 

Negosyasyon endirèk avèk Avoka oswa yon Espesyalis kote se avoka yo oswa espesayalis yo k ap pale 
nan non de pati yo selon sa de pati yo di. 
      
    Avoka A  Avoka B 

☻  ☻ 
☺  ☺ 
      A          B 

 
3. Jan pou reyisi yon negosyasyon 

 
Gen de bagay pou nou konnen:  
 

 Pa gen negosyasyon lè li chita sou pozisyon kote chak pati yo ap tire sou kòd pa l oswa 
l’ap di “mwen p’ap kite pou ou! Se ou ki pou kite pou mwen.” 

 
 Gen negosyasyon lè li chita sou entèrè kote chak pati yo di aklè sa ki n an fon kè yo ak 

sa yo chak bezwen.  
 

Jan w kapab konpòte ou nan yon negosyasyon 
 

 Negosyasyon sou pozisyon 
 
Ki pozisyon pou nou kenbe? 

Negosyasyon sou entèrè 
 
Negosye sou fon pwoblèm nan 

Pozisyon dous Pozisyon di/rèd Pozisyon rezonab 
Nou se zanmi oswa de pati yo se zanmi. 
 
Objektif la se jwenn yon akò. 
 
 
Fè konsesyon pou amitye ka kenbe epi 
kontinye grandi. 
 
 
Rete tèt frèt devan moun yo ak pwoblèm ki 
mete diferan an oswa konfli a. 
 
Tabli konfyans youn nan lòt. 
 
Chanje pozisyon san pwoblèm. 
 
 
Ofri posibilite pou jwenn yon antant. 
 
Jwenn pipiti egzijans yo. 
 
 
Aksepte pèdi kèk bagay pou ka genyen yon 
antant oswa yon akò. 
 

Nou se enmi oswa de pati yo se enmi. 
 
Objektif la se genyen. 
 
 
Fè egzijans se sèl kondisyon pou nou 
kontinye kenbe relasyon yo. 
 
Kenbe rèd ak moun yo ak devan pwoblèm 
nan. 
 
 
Kenbe lamefyans. 
 
Kenbe rèd nan pozisyon. 
 
 
Fè menas. 
 
Twonpe sou pipiti egzijans yo. 
 
 
Egzije avantaj pa w  kòm sèl kondisyon pou 
gen yon antant oswa yon akò. 
 

Nou la oswa yo la pou rezoud pwoblèm nan. 
 
Objektif la se jwenn yon antant oswa akò 
solid. 
 
Trete apa keksyon ki konsène chak moun 
ansanm ak pwoblèm nan. 
 
Rete tèt frèt devan moun yo ak pwoblèm ki 
mete diferan an oswa konfli a. 
 
Fè konfyans pa kenbe. 
 
Konsantre sou enterè yo e non sou pozisyon 
yo. 
 
Etidye enterè yo. 
 
Evite genyen menm pipiti egzijans la. 
 
 
Imajine solisyon k’ap nan enterè youn lòt. 
 
 
Mete sou tab la plizyè solisyon tankou nou 

Chache sèl solisyon  e sèl solisyon sa k ap mete 
yo dakò. 
 
 
Enpòtan se rive jwenn yon antant oswa yon 
akò. 
 
Evite twoke kòn. 
 
 
Bay legen. 
 

 
Chache yon sèl solisyon e sèl li menm pou y 
a aksepte. 
 
 
Enpòtan se kenbe rèd sou pozisyon an. 
 
 
Sòti gayan nan twoke kòn nan. 
 
 
Fè presyon. 

chwazi ranvwaye desizyon an pou demen. 
 
Mande pou dikisyon yo chita sou bagay ki 
reyalis. 
 
Jwen rezilta ki chita sou bagay ki pa depann 
de volonte moun. 
 
Rete louvri sou bezwen lòt pati a oswa 
advèsè a;  
 
Sede sou prensip, pa bay legen sou presyon. 

 
 
 

Pa bliye :  Objektif « Negosyasyon » se rive rezoud konfli a nan «konpwomi » oswa nan « antant »  
(konsennsis) ant de pati yo. Genyen twa kalite negosyasyon: 

 
  Negosyasyon dirèk dirèk kote de pati yo fas a fas san yo pa genyen okenn entèmedyè, kit 

se Mesaje, kit se Avoka oswa Espesyalis. 
 
  Negosyasyon endirèk avèk Mesaje  k’ap fè ale mennen vini nan mitan de pati yo epi 

rapòte bay youn sa lòt la di. 
 
  Negosyasyon endirèk avèk Avoka oswa Espesyalis kote se yo k ap negosye dapre 

pozisyon chak pati yo. 

Leson 6 
Kouman pou rezoud yon konfli/chirepit nan « Medyasyon» 

 
JAN POU DEVLOPE LESON SA A 

 

Rezilta n ap chache nan leson sa a Aktivite Materyèl n ap bezwen 
pou travay 

Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Defini sa medyasyon ye; 
 

• Idantifye kalite medyasyon 
yo kapab fè; 

 
• Konnen atitid ak 

konpòtman pou yo genyen 
nan yon medyasyon. 

 

Travay ki pou fèt : Jwèt wòl 
 
Jan pou òganize Jwèt wòl la  
 

1. Fòmatè oswa Fòmatèz la prezante 
leson an ;  
 

2. Fòmatè oswa Fòmatèz la fè yon 
brase lide sou sijè a (10 minit pou pi 
plis) ; 

 
3. Fòmatè oswa Fòmatèz la eksplike 

patisipan yo jwèt wòl la; 
 

4. Fòmatè oswa Fòmatèz la mande 
kilès nan patisipan yo ki vle jwe wòl 
pèsonaj li sot eksplike yo. Si y ap 
ezite Fòmatè oswa Fòmatèz la 
kapab jwe ak entèlijans ak ladrès 
pou li chwazi patisipan li kwè ki ka 
jwe wòl yo pi byen; 

 
5. Fòmatè oswa Fòmatèz la distribye 

bay patisipan ki pral fè jwèt wòl la 
pèsonaj yo pral imite a. Answit li ba 
yon ti tan (10 minit) pou yo ka 
konprann wòl pèsonaj yo pral jwe 
a ; 

 
6. Fòmatè oswa Fòmatèz mande lòt 

patisipan yo pou yo obsève epi pran 
ti nòt dekwa pou yo ka reyaji apre 
dewoulman jwèt wòl  la; 
 

7. Fòmatè oswa Fòmatèz pote 
kòmante pa l ak kèk presizyon si sa 
nesesè. 
 

8. Fòmatè oswa Fòmatèz la fè yon rale 
pandan 15 minit sou tèm nan kote 
l’ap refere l nan pati Gid la ki rele 
« Rale mennen vini» ; 
 

Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 
2 zè 30 minit 

Aktivite pou toke lide oswa fè pataj eksperyans 
 

 
 
 

 
 

JWÈT WÒL 
 

Premye altènativ la 
 
Jwèt wòl la ap dewoule sou pèsonaj ki idantifye nan analiz 
listwa konfli a 
 
Nou kapab genyen sèn sa yo : 
 

1. ASEK k’ap fè Medyasyon pou de manb Katèl KASEK ki nan konflii 
 

2. KASEK k’ap fè Medyasyon pou de manb ASEK ki nan konfli 
 

3. KASEK k’ap fè Medyasyon pou de gwoupman ki nan konfli pou yon zafè Bank 
Agrikòl 

 
 

Dezyèm altènativ la 
 
Jwèt wòl la ap dewoule sou pèsonaj ki nan   etid ka tout fèt la 
 
Youn nan manb ASEK la ap fè medyasyon ant manb katèl  KASEK la. 

RALE MENNEN VINI 

 
 

Jan pou rezoud yon konfli oswa chirepit nan « Medyasyon » 
 

1. Sa nou rele Medyasyon 
 

Nou sonje « Medyasyon » se lè yon moun, yon gwoup moun oswa yon enstitisyon ki pa nan konfli a oswa 
chirepit la deside ede pati ki dozado yo. Le pli souvan se de pati yo ki konn mande sèvis yon Medyatè 
oswa Medyatèz. Medyasyon pa menm jan ak abitraj paske Medyatè oswa Medyatèz la pa fòse pati  ki 
nan konfli oswa  chirepit la asepte desizyon pa l, men li ka pwopoze yo yon solisyon li wè k’ap bon pou 
toulède kote p’ap genyen ni gayan ni pèdan, men de gayan. 
 

 Medyason favorize moun oswa pati ki nan yon konfli oswa chirepit la vini ak pwòp solisyon pa 
yo. Solisyon yo jije ki nan enterè yo san youn pa eseye dòmi sou lòt oswa eseye twompe l.  

 
 Medyasyon se yon solisyon ki pi dirab paske se moun oswa pati ki nan konfli oswa chirepit la 

ki pote pwòp solisyon pa yo san pyès moun pa fòse yo. Yo sèvi ak medyasyon pou rezoud 
pwoblèm ant moun k ap viv ansanm, ant gwoup, ant patwon ak travayè, ant peyi ak peyi, ant 
gouvènman ak opozisyon oswa rebèl.  

 
Medyason se youn nan  pi bon mwayen pou rezoud konfli oswa chirepit  san vyolans. Men zak 
kriminèl tankou kadejak sou fanm, sou jenn fi ak ti fi, kidnapin, detwi lavi moun pa gen 
medyasyon pou move zak konsa. Nan ka sa yo se lapolis ak lajistis ki pou fè travay li kòmsadwa. 

 

2. Atitid ak konpotman moun yo oswa de pati nan pwosesis pou rezoud konfli nan Medyasyon 
 

Genyen 6 etap nan atitid ak konpòtman moun yo oswa pati yo nan pwosesis pou rezoud konfli oswa 
chirepit nan Medyasyon : 
 

 (1) Premye etap la : Moun yo oswa Pwotagnis yo Move. Se anvan Medyasyon an demare 
yo konpòte yo konsa. 

 

       
 
 

 (2) Dezyèm etap la : Moun yo oswa Pwotagnis toujou move, y ap mande : Sa k pral pase ? 
 

       
 
 
      
         
      Medyatè a/Medyatèz la 

(3) Twazyèm etap la : Moun yo oswa Pwotagnis yo kòmanse rilaks? Yo kòmanse vle pale 
ak Medyatè a oswa Medyatèz la. 

 
 

    
 
 
      

     Medyatè a/Medyatèz la 
 
 (4) Katriyèm etap la : Moun yo oswa Pwotagnis yo Move: Yo pèdi san fwa yo; Y ap 

mande pou kisa Medyatè a oswa Medyatèz la pa ka rive konprann 
yo.  

  

         
 
 
 
 
 

Medyatè/Medyatèz la 
 
 (5) Senkyèm etap la : Moun yo oswa Pwotagnis  resezi yo? Yo tabli dyalòg nan mitan yo 

menm epi yo kòmanse eksplike Medyatè a oswa Medyatèz la sa ki 
pase a. Medyatè a oswa Medyatèz la fè santi li konprann yo. 

 
 

    
 
 
      

     Medyatè/Medyatèz la 
 
 (6) Sizyèm etap la : Moun yo oswa Pwotagnis  mete tèt yo ansam pou yo jwenn solisyon. 

Yo jwenn solisyon ansanm kin an nan enterè yo. Yo bay lanmen oswa 
akolad. 

 
 

    
 
  

     Medyatè/Medyatèz la 

3. Kèk pa pou franchi nan aplike teknik medyasyon  pou rezoud konfli oswa chirepit 
 

Premye pa : Entwodiksyon 
 

Koumanse seyans lan ak tèt frèt epi ak detèminasyon. Tabli règ jwèt la. Kreye yon klima ki pou 
pèmèt pati ki nan konfli oswa chirepit la jwenn solisyon nan pwoblèm ki mete yo dozado a ; 
 

 

    
 
 
      

     Medyatè/Medyatèz la 
 

Dezyèm pa : Tande jan sa te pase  
 

Bay chak pati yo chans pou yo prezante oswa rakonte jan bagay yo te pase epi rezime pou yo chak 
bagay ki enpòtan yo di;  

 

    
 
 
      

  Medyatè/Medyatèz la   Medyatè/Medyatèz la 
 

Twazyèm pa : Rezoud pwoblèm nan 
 

Reprann pou yo chak kalite bagay ki mete yo dozado epi eseye tabli kèk pwen ki ka mete yo 
dakò. Ankouraje yo pale youn ak lòt .Tanzantan fè yon ti rezime epi presize jan bagay yo ye kote 
w ap chache sou ki baz yo te ka jwenn yon antant. Selon jan w wè bagay yo, w ka deside pale ak 
yo chak apa pou ka jwenn yon antant ki ka satifè toulède. 

 
 

    
 
 
      

     Medyatè/Medyatèz la 
 

Si w ta wè chak pati yo kanpe kin sou pozisyon yo epi yo kontinye ap pèsiste anbachal nan vye 
jwèt yo rele “ Mwen pa p kite pou w, se w ki pou kite pou mwen” – “Bay kou bliye pote mak sonje”, fè yo konnen 
ke sa pap mennen yo pyès kote sa ka vin pi mangonmen pou yo toulede, pou antouray yo, pou 
enstitisyon an oswa òganizasyon an, pou kominote a. 

Katriyèm pa: Yon antant oswa yon akò 
 

Si pati ki nan konfli oswa yon chirepit la satilfè de rezilta seyans Medyasyon an kote yo rive 
jwenn yon antant sou sa ki te mete yo dozado a tout bon vre, w ap fè pou yo rezime antant yo 
jwenn nan. Si rezime a nan gou yo, fè yo siyen l ; si se sou papye li ekri, fè yo bay akolad sa vle di 
youn pase men nan kou lòt devan tout moun ; si se nan bouch antant sa a jwenn, fè yo chak fè yon 
deklarasyon piblik ki moutre yo tounen byen ankò. 

 
 

    
 
  

     Medyatè/Medyatèz la 
 
5. Estrateji pou sèvi ak enterè moun yo oswa pati yo pou rezou konfli a oswa chirepit la 
 

 Tabli yon lis ki gen enterè  yo chak ke w rive dekouvri sa vle di bagay ke youn pa ta renmen bay 
legen sou li; 

 
 Ranje nan yon langaj ki pi klè kote pozisyon yo  ta bloke ; 

 
 Mande yo  chak rezon ki fè y ap kanpe kin sou yon pozisyon: Poukisa w kenbe drèt sou pwen 

sa a ? Di m pouki sa bagay sa a enpòtan pou w konsa ?; 
 

 Mande yo chak poukisa pwopozisyon antant oswa akò sa a pa satisfè yo dekwa pou ka konprann 
pi byen sa k ap pase nan tèt yo tankou: Ede m konprann poukisa w konprann  solisyon sa a pa 
bon ? ; Di m sa ki pa fè w plezi nan solisyon sa a ? ; 

 
 Chache  kote enterè yo sanble ; 

 
 Eseye lòt solisyon ki sanble li ka enterese epi li ka pèmèt yo soti ak yon antant oswa yon akò tout 

bon vre : Di m sa ki t ap pi bon pou w ? 
 
6. Kalite, wòl ak limit Medyatè a oswa Medyatèz la 
 
Men kèk kalite, wòl ak kèk limit Medyatè osw Medyatèz la genyen: 
 

1. Konn koute. Nan sans sa li fèt pou kenbe pou li opynyon ak nan sa li kwè pou li pa gen 
konsekans sou dewoulman Medyasyon an. 
 

2. Medyatè a/Medyatèz la pa yon Konseye. Nan sans sa a li pa gen pou l’ap fè pwotagonis yo 
leson moral oswa lòt. 

 
3. Medyatè a/Medyatèz la net sa vle di li pa gen pou li pran pou okenn nan pati yo. Okontrè 

li avèk toulède e li sansib nan pwoblèm pwotagonis yo genyen an. 
 
4. Medyatè a/Medyatèz la pa yon moun ki genyen fòs pyès lòt moun pa genyen. Nan sans sa 

a li dwe konn limit li. Gen de fwa li dwe kanpe si pwosesis la di e menm chache yon lòt 

Medyatè/Medyatèz pou ranplase l. Se pou tèt sa a se yon ekip Medyatè/Medyatèz ki konn 
mennen yon Medyasyon. 

 
5. Konfli a se zafè pa de pati yo. Nan sans sa a Medyatè a/Medyatèz la dwe respekte silans, 

distans ak echèk yo. Li dwe konsidere antant ki ka jwenn nan oswa akò ki tabli ant de pati 
yo se yon etap nan jefò pou retabli relasyon ant de pati yo. 

 
6. Medyatè a oswa Medyatèz la pa ranplase ni nan konpetitisyon ak jij yo.Li pa efase travay 

lajistis. 
 
7. Medyatè a oswa Medyatèz la genyen manda pou li fè travay  Medyasyon an nan men 

pati ki nan konfli a oswa chirepit la. Men genyen de peyi se Lajistis ki peye yo oswa yo 
egzèse l kòm yon metye. 

 
 Pa bliye : « Medyasyon » se lè yon moun, yon gwoup moun oswa yon enstitisyon ki pa nan 

konfli a oswa chirepit la deside ede sila ki dozado yo. Le pli souvan se de pati yo 
ki konn mande sèvis yon Medyatè oswa Medyatèz. 

 
  Medyasyon se yon solisyon ki pi dirab paske se pati ki nan konfli oswa chirepit 

la ki pote pwòp solisyon pa yo san pyès moun pa fòse yo. Yo sèvi ak medyasyon 
pou rezoud pwoblèm ant moun k ap viv ansanm, ant gwoup, ant patwon ak 
travayè, ant peyi ak peyi, ant gouvènman ak opozisyon oswa rebèl.  

 
  Medyason se pi bon mwayen pou rezoud konfli oswa chirepit san vyolans. Men 

zak kriminèl tankou kadejak sou fanm, sou jenn fi ak ti fi, kidnapin, detwi lavi 
moun pa gen medyasyon pou move zak konsa. Nan ka sa yo se lapolis ak lajistis 
ki pou fè travay li kòmsadwa. 

Leson 7 
Eli lokal yo nan wòl « Medyatè oswa Medyatèz » 

 
JAN POU DEVLOPE LESON SA A 

 

Rezilta n ap chache nan leson sa a Aktivite Materyèl n ap bezwen 
pou travay 

Kantite tan 
devlopman 
leson an ap 

pran 
Apre leson sa a KASEK ak ASEK yo 
kapab : 
 

• Konprann wòl ak limit yo 
kòm Medyatè/Medyatèz 
nan rezoud konfli oswa 
chirepit; 

 
• Idantifye kalte Medyasyon 

yo kapab fè; 
 

• Defini estrateji yo pral mete 
sou pye pou jwe wòl 
Medyatè/Medyatèz nan 
rezoud. 

 

Travay ki pou fèt : Brase lide 
 
Jan pou òganize brase lide a  
 

1- Fòmatè oswa Fòmatèz la ap fè yon ti 
rale tou kout sou leson an; 

 
2- Fòmatè oswa Fòmatèz la poze yon 

kesyon ki gen arevwa ak leson an. 
 
3- Fòmatè oswa Fòmatèz la bay 15 

minit jiska 20 minit pou lide oswa 
lopinyon blayi sou keksyon an;  

 
4- Apre 15 minit la oswa 20 minit fin 

pase pou pi plis, Fòmatè oswa 
Fòmatèz la fè rezime osnon sentèz  
lide oswa lopinyon ki plis kolte ak 
leson an; 

 
5- Fòmatè oswa Fòmatèz pote kèk 

presizyon lide oswa lopinyon ki te 
degaje yo; 

 
6- Fòmatè oswa Fòmatèz la fè yon rale 

sou tèm nan kote li refere nan pati 
Gid la ki rele « Rale mennen vini ».  

 

Tablo 
 
 Makè 

 
 Gid la 

 
 Lòt Dokiman 

 
 
 
 
 
 
 
 
 
 
 
 
 
 
1 nè 

Aktivite pou toke lide oswa fè pataj eksperyans 
 

 
 
 

 
 

TRAVAY BRASE LIDE 
 

 
Kèk keksyon nou ka poze 
 

Kijan nou wè tèt nou kòm Medyatè/Medyatèz nan rezoud konfli oswa chirepit 
nan Seksyon kominal la ? 

 
Ki avantaj  wòl sa a ka pote pou nou ? 
 
Ki enkonvennyan oswa ki pwoblèm nou wè n ka jwenn nan wòl sa a ? 
 
Kisa nou bezwen plis devlope lakay nou pou nou jwe wòl medyatè a byen ? 

 
 

NB : Pa bliye se keksyon plongaye. Pa poze yon grenn de 
grennen 

RALE MENNEN VINI 

 
 

Eli lokal yo nan wòl « Medyatè oswa Medyatèz » 
 

Depi nan kòmansman an nou te wè KASEK yo sitou konn entèveni nan konfli oswa yon pwoblèm ki 
konn genyen nan Seksyon kominal la. Men lepli souvan se tankou chèf kote gen defwa yo vle ranplase 
lapolis ak lajistis. Wòl yo pa dwe jwe ditou. Men nou rekonèt tou si KASEK yo pa t konn entèvni nan kèk 
sitiyasyon konfli oswa chirepit te ka gen plis latwoublay nan kèk Seksyon kominal. 
 
Sa nou sot wè sou Medyasyon an ap pèmèt KASEK ak ASEK abòde konfli oswa chirepit ki nan Seksyon 
kominal la yon lòt jan. Konsa yo p ap genyen pou yo aji tankou Chef Seksyon nou vle pale pou KASEK yo, 
yo pap ni pran plas lapolis, ni plas jij de pè yo. Kidonk y ap prezante yon lòt imaj devan popilasyon an epi 
y ap jwe veritab wòl Administratè Seksyon Kominal la. 
 
Nan ki ka KASEK ak ASEK ap kapab jwe wòl Medyatè/Medyatèz ? 
 
KASEK ak ASEK yo p ap kapab fè Medyasyon nan konfli ki eklate ant KASEK ak ASEK, ant ASEK ak 
ASEK, ant ASEK ak KASEK kote ka sa a ka depann de jan konfli a kapab prezante. 
 
KASEK ak ASEK ap kapab jwe wòl Medyatè oswa Medyatèz nan kalite Medyasyon sa yo : 
 
Medyasyon sosyal : Medyasyon sa a chita sou enplikasyon abitan Seksyon kominal la kote yo kapab 

aksepte KASEK ak ASEK yo entèveni nan konfli oswa chirepit tankou konfli ant 
de gwoupman, konfli ant de gwoup fanmi, konfli ant batè oswa bat`z kòk. 
Pouvwa yo genyen deja men nan sans tradisyonèl notab, Chef Seksyon. 

 
Medyasyon familyal :Medyasyon sa chita sou divès kalite konfli oswa chirepit ki ka genyen nan yon 

fanmi. Medyasyon familyal pa mete sou kotè wòl lajistis ak avoka sitou nan ka ki 
mande separasyon oswa divòs. Men selon kredibilite eli yo jwi nan kominote a 
ansanm ak lidèship yo, fanmi yo ka fè apèl ak yo pou rezoud yon konfli owa yon 
chirepit familyal sitou lè gason ap fè vyolans sou fanm. 

 
Medyasyon politik :  Medyasyon politik n ap rete nan nivo divès gwoup politik ki ka prezan nan 

Seksyon Kominal la. Nan sans sa a pou evite latwoublay eli yo kapab entèveni. 
Men fòk pati yo soti ladann nan pa ta enplike nan konfli sa a. Li ta toujou pi bon 
se yon eli ki endepandan ki pa genyen pyès lyen ak yon pati oswa yon gwoup 
politik ki pou ta jwe wòl Medyatè a oswa Medyatèz la 

 
Pa bliye : Medyasyon an ap pèmèt KASEK ak ASEK abòde konfli oswa chirepit ki nan Seksyon 

kominal la yon lòt jan. Konsa yo p ap genyen pou yo aji tankou Chef Seksyon nou vle pale 
pou KASEK yo, yo pa p ni pran plas lapolis, ni plas jij de pè yo.   

 
                          KASEK ak ASEK yo p ap kapab fè Medyasyon nan konfli ki eklate ant KASEK ak ASEK, ant 

ASEK ak ASEK, ant ASEK ak KASEK kote ka sa a ka depann de jan konfli a kapab 
prezante. 

                          KASEK ak ASEK ap kapab jwe wòl Medyatè oswa Medyatèz nan kalite Medyasyon sa 
yo :Medyasyon sosyal – Medyasyon familyal – Medyasyon politik 

 
 Eli lokal yo nan wòl Medyatè oswa Medyatèz ap pèmèt yo prezante yon lòt imaj devan 

popilasyon an epi y ap jwe veritab wòl Administratè Seksyon Kominal la. 

